
Ижтимоий-гуманитар фанларнинг 

долзарб муаммолари электрон журнали 

масъулияти чекланган жамият. 

Oʻzbek milliy davlatchiligi tarixiga nazar tashlasak mahalliy oʻzini-oʻzi boshqarish 

vazifasini mahalla instituti bajarganligining guvohi boʻlamiz. Mahalla kichik ma’muriy hudud 

boʻlib, turmush tarzi, qadriyatlar, an’analar, urf-odatlar umumiyligi bilan bogʻlangan kishilar 

jamoasi – birligidir. Tarixning turli bosqichlarida davrlar, tuzumlar oʻzgarishiga qarab 

Mahallaning vazifalari ham oʻzgarib turgan. Mahallaning asosiy vazifalari: marosimlarni 

birgalikda oʻtkazish, oʻz hududini batartib saqlash va obodonlashtirish, yosh avlodni ijtimoiy 

ruhda tarbiyalash, jamiyat hayotida tartib saqlanishini ta’minlash, barcha an’anaviy 

me’yorlarning bajarilishi ustidan nazorat oʻrnatish, urf-odatlarga rioya qilish va ularni buzgan, 

jamoat majburiyatlaridan boʻyin tovlaganlarni jazolashdan iborat boʻlgan. Mahalla rahbariyati 

ariq-hovuzlarni tozalash, koʻchalar, yoʻllar qurish va Mahalla obodonchiligi bilan bogʻliq boshqa 

jamoat ishlarini uyushtirganlar. Bu ishlarning barchasi birgalikda hashar yoʻli bilan amalga 

oshirilgan. 

Mahallalar daha boshliqlari - mingboshilar saylaydigan yuzboshi (oqsoqollar) 

tomonidan boshqarilgan. Yuzboshi va uning yordamchilari Mahalladagi barcha jamoat ishlari 

va marosimlarni boshqarganlar, shuningdek, fuqarolarning shahar yigʻinlari va shahar 

muassasalarida Mahalla manfaatlarini himoya qilganlar. 

Ana shunday uzoq tarixga va juda boy an’analarga ega boʻlgan mahalla - mahalliy oʻzini-

oʻzi boshqarish tizimi dastlab chor Rossiyasining, keyinchalik shoʻrolar hukumatining 

mustamlakachilik siyosati orqali oʻz mavqyeini yoʻqotib, mustamlakachilik siyosatiga xizmat 

qiladigan tashkilotga aylantirildi.  

Chor Rossiyasi mustamlakachilik siyosati Oʻrta Osiyo davlatlarining hayoti, siyosati, 

iqtisodiyoti, ijtimoiy tuzumi va davlatchiligidagi muayyan oʻzgarishlar bilan bogʻliq boʻlib, ular 

quyidagilardan iboratdir: 

1. Chor Rossiyasinnng harbiy istilosi oqibatida Buxoro amirligi, Xiva va Koʻqon xonliklari 

zabt etildi. 

2.Hokimiyatning mustamlakachilikka asoslangan tuzilmasini oʻrnatilishi oqibatida 

Qoʻqon xonligi butunlay tugatildi. Buxoro amirligi va Xiva xonligi yarim mustamlakaga aylandi.  

3. Chorizmning iqtisodiy va siyosiy hukmronligini mustahkamlashga xizmat qiladigan 

qonunchilik tashkilotlari paydo boʻlib, Rossiya savdo, sanoat va moliya kapitali hukmronligi 

oʻrnatildi. 

4. Oʻrta Osiyo va Rossiya oʻrtasidagi mahsulot ayriboshlashni kengaytirish, 

mustamlakachilik munosabatlarini mustahkamlash hamda mintaqaning iqtisodiy tuzilmasida 

aniq oʻzgarishlarni amalga oshirishga yoʻnaltirilgan yangi iqtisodiy sharoitlarning yaratilishi 

oqibatida oʻlka Rossiyaning arzon xom ashyo bazasiga aylantirildi  

5. Mintaqa xalqlarining milliy-ma’naviy manfaatlari hamda qadriyatlari poymol etildi, 

ularning eng oddiy haq-huquqlariga mensimaslik kayfiyati bilan qaralib, ular ommaviy 

ravishda asoratga solindi.[6-442] 

https://doi.org/10.47390/SP1342V3I5Y2023N01

Chorizimning Oʻrta Osiyodagi mustamlakachilik siyosati toʻgʻrisida gap ketganda bu 

siyosatining dastlabki kunlaridanoq mahalliy oʻzini-oʻzi boshqarish muammosi kun tartibga 

koʻtarildi. Mustamlakachilar Turkistonda uzoq tarixiy ildizlarga ega boʻlgan mahalliy oʻzini-oʻzi 

boshqarish tizimi asoslariga bolta urib, bu tizimni amalga oshirib turgan mahalla institutini 

yoʻqotish payiga tushdilar. Orenburg general gubernatoriligi gubernatori N.Krijanovskiy 

(dastlab Turkiston viloyati shu general gubernatorlik tarkibida edi) mahalliy boshqaruvda 

saylov tizimini kiritishga qarshi edi. Uning fikricha bosib olingan hududlarda eng yaxshi 

hokimiyat yakkaboshchilikka asoslangan, mustamlakachilar tomonidan tayinlanadigan 

hokimiyat edi. 

Turkiston viloyatining harbiy gubernatori M. Chernyayev esa mahalliy oʻzini-oʻzi 

boshqaruvsiz, ya’ni mahalla institutisiz, Turkistonni boshqarib boʻlmaydi degan fikrni ilgari 

suradi. Chunki Turkistonda mahalla oʻzini-oʻzi boshqarish organi sifatida juda keng tarqalgan 

edi. Ma’lumotlarga qaraganda 1865 yilda birgina Toshkent shahrida 140 dan ortiq mahalla 

mavjud boʻlgan.[4] 

Bunday koʻp sonli mahallalarni boshqarish uchun juda koʻp amaldorlar talab qilinar edi. 

Turkiston boʻyicha talab qilinadigan koʻp sonli amaldorlarni topish murakkabligini inobatga 

olib, M. Chernyayev, mahalliy boshqaruv tizimini saqlab qolish lozim, lekin uning chor 

hukumatiga tobeligini ta’minlash maqsadida saylanadigan mahalla oqsoqollarini 

mustamlakachilar hukumati tasdiqlashi kerak degan fikrni ilgari suradi.[1] 

Koʻrinib turibdiki, mustamlakachilikning dastlabki kunlaridanoq, mahalliy oʻzini-oʻzi 

boshqarish qanday boʻlishi kerak, bu boshqaruvni pastdan saylanadigan kishi amalga oshirishi 

lozimmi, yoki mustamlakachi ma’muriyat tomonidan tayinlangan amaldormi degan muammo 

koʻndalang boʻlib turgan. Ushbu muammoni hal qilish uchun 1865-yilda maxsus komissiya – 

“Dasht komissiyasi” tuziladi va bu komissiya zimmasiga Oʻrta Osiyoning bosib olingan 

hududlarini boshqarish tamoyillarini ishlab chiqish vazifasi yuklatiladi.[6-424] 

Maxsus komissiya muammoni oʻrganib chiqib, hukumat nomiga yozgan tushuntirish 

xatida mahalliy oʻzini-oʻzi boshqarish Oʻrta Osiyo xalqlarida azaldan mavjudligi va bu borada 

ayrim kamchiliklar, jumladan, bu boshqarish amir va xonlar tomonidan taziyq ostiga 

olinganligi, oqsoqollarni saylanish muddati mavjud emasligi kabi kamchiliklar koʻrsatib oʻtiladi.  

1867-yillarda komissiya mahalliy oʻzini-oʻzi boshqarish tizimini isloh qilish boʻyicha 

takliflarni taqdim etdi. Bu takliflar asosida “Harbiy –xalq boshqaruvi” tamoyili yotar ediki, bu 

tamoyil chor Rossiyasi tomonidan bosib olingan boshqa hududlarda, jumladan, Kavkazda 

qoʻllanilayotgan edi. Bu tamoyilning mohiyati shundaki, yuqori ma’muriy boshqaruv harbiy 

ministirga boʻysunuvchi rus chinovniklariga, quyi boshqaruv esa saylab qoʻyiladigan mahalliy 

xalq vakillariga tegishli boʻlgan. Bunga muvofiq oʻtiroq mahalliy xalq uchun boshqaruv bir 

pagʻonali qilib belgilandi hamda oilalar vakillari tomonidan boshqaruv va polisiya vakolatlariga 

ega boʻlgan oqsoqol saylanadigan boʻldi. Oqsoqolni uch yilga saylash va uni viloyat harbiy 

gubernatori tasdiqlaydigan tartib oʻrnatildi.[1] Oʻz-oʻzidan ma’lumki chor hukumati oʻziga 

boʻysunishdan bosh tortadigan, mustaqil siyosat yurgizishga harakat qiladigan oqsoqollarni 

tasdiqlamasligi huquqiy maqom oldi. 

1867-yillarda Turkiston general gubernatorligi tashkil etilgandan soʻng komissiya 

taqdim etgan loyiha general gubernator tomonidan oʻzgartirish va qoʻshimchalar kiritish sharti 

bilan amalda joriy etila boshlandi. Shunday qilib mahalliy oʻzini-oʻzi boshqarish toʻla chor 

hukumatiga boʻysundirildi. 

Turkiston general-gubernatorligi viloyatlarga boʻlinib, viloyatlarni imperator 

tomonidan tayinlanadigan harbiy gubernatorlar boshqargan. Harbiy gubernator qoʻlida 

ma’muriy, polisiya va sud hokimiyati mujassamlashgan. Viloyatlar uyezdlarga boʻlinib, uyezdlar 

oʻlkada general-gubernatorlik ma’muriy tuzilmasining oʻzagi hisoblangan, uyezd boshliqlari 

general-gubernator tomonidan tayinlangan. Turkiston oʻlkasidagi uyezd boshliqlari 

Rossiyadagi uyezd boshliqlaridan farqli ravishda ma’muriy, polisiya va harbiy hokimiyatini oʻz 

qoʻllarida mujassamlashtirgan edi. Uyezd boshliqlari rus armiyasi (mayor, rotmistr, polkovnik 

unvonigacha boʻlgan) zobitlaridan tayinlangan. Uyezdlar uchastkalarga boʻlinib, ularni kichik 

unvondagi (poruchik, shtabs-kapitan) harbiy zobitlar boshqargan. 

Uyezdlar oʻz navbatida volostlarga, volostlar oʻtroq yashaydigan oqsoqolliklarga 

boʻlingan. Koʻchmanchi aholi yashaydigan uyezdlar volost va ovullarga boʻlinib, volost va ovul 

boshliqlari tomonidan boshqarilgan. Volostlar 1000-2000 oʻtovdan, ovullar 100-200 oʻtovdan 

iborat boʻlgan. Koʻchmanchi aholining ma’muriy-hududiy boʻlinishi ularning tarixiy urugʻchilik 

munosabatlariga emas, balki oʻtovlarning umumiy soniga qarab boʻlinib yuborilgan .  

Bu hol oʻlka koʻchmanchi aholisining urugʻchilik munosabatlari asosida tashkil qilingan 

tarixiy-milliy an’analariga qattiq ta’sir qilgan. Natijada bir urugʻ tarkibidagi aholi turli ovul, 

volost, uyezd, hattoki, bir nechta viloyatlarga tarqalib ketadi. Bunda mustamlakachilarning 

“Boʻlib tashla, hukmronlik qil” shiori amal qilgani yaqqol koʻzga tashlanadi. 

Mahalliy aholi vakillari boshqaruvning quyi bosqichidagi lavozimlariga, chunonchi 

volost boshligʻi, qishloq oqsoqoli, koʻrboshi, ellikboshi, oʻnboshi, mirobboshi, ariq oqsoqoli, 

mirob, shariat qozisi (“Xalq sudi”), mirshab singari vazifalarga qoʻyilganlar. 

Hukumat tomonidan mansabdor mahalliy aholi vakillari ta’minoti uchun mablagʻ 

ajratilmagan. Ularning ta’minoti aholidan yigʻiladigan toʻlovlar evaziga qoplangan. Turkiston 

general-gubernatorligi xududida qishloqlar maxalliy oʻzini-oʻzi boshqarishning oʻziga xos 

koʻrinishi sifatida faoliyat koʻrsatgan. Qishloq birinchi yirik ijtimoiy mehnat taqsimoti-

chorvachilikdan dehqonchilikning ajralib chiqish maxsuli boʻlib, kishilarning tarixan 

shakllangan oiladan keyingi ijtimoiy birligidir. Dastlabki qishloqlar koʻchmanchi 

chorvadorlarning qishni oʻtkazish uchun tayyorlagan joylari shaklida shakllangan. Qishloq 

soʻzining oʻzagida “qishlamoq” soʻzining turishi fikrlarimizning isboti boʻlib xizmat qiladi.[5]  

Juda qadimiy tarixga ega boʻlgan qishloq jamoalari jamiyat taraqiyotining turli 

bosqichlarida takomillashib, yangicha mohiyat bilan boyib borgan. Bu narsa qishloq 

jamoalarini boshqarish tizimida ham, oʻzining ifodasini topgan. Qishloq jamoasi huquqiy, 

xoʻjalik va ijtimoiy me’yor va majburiyatlarga amal qilinishini muvofiqlashtirgan va nazorat 

qilgan. 

Mustamlakachilar taklif qilgan loyihaga asosan 1867-yildan boshlab qishloq joylarida 

ham bir bosqichli boshqaruv tizimi joriy etildi. Buning mohiyati shundaki, qishloqlarni 

boshqarishda oqsoqollik boshqaruvi tashkil etilib, qishloq jamoasiga politsiya maqomiga ham 

ega boʻlgan oqsaqol turadigan boʻlgan. Qishloq oqsoqoli qishloqdagi oilalar vakillari tomonidan 

uch yil muddatga saylangan.[1] Qishloqlarda saylangan oqsoqollar ham Chor hukumati 

ma’murlari tomonidan tasdiqlangan va oʻz navbatida chor hukumati ma’murlariga ma’qul 

kelmagan oqsoqollar bu lavozimga tasdiqlanmagan. 

Chorizmning mustamlakachilik siyosati yanada mustahkamlash maqsadida Rossiyaning 

markaziy hududidan ortiqcha aholi Turkistonning hosildor yerlariga koʻchirib keltirilib, 

joylashtirila boshlandi. Bu bilan qishloq jamoasi iqtisodiy asoslariga putur yetkazishga asos 

solindi. 

Bunday siyosat shoʻrolar hokimiyati yillarida yanada kuchaytirildi. Sobiq shoʻrolar 

hukumati oʻz hukumronligining dastlabki yillaridanoq milliy urf-odatlarimiz va an’analarimizni 

yoʻqotishga qaratilgan siyosat yurgizdi. Jumladan, mahalla institutining ham asl mohiyatini 

yoʻqqa chiqarishga qaratilgan maxsus qarorlar qabul qilindi. 

Sovet hukumati Mahallaga oʻz umrini yashab boʻlgan oʻtmish sarqiti sifatida qaradi. 

Shundan kelib chiqib, u an’anaviy milliy boshqaruvlarni bekor qilish yoʻli bilan bu yerda 

sanoatlashgan «ilgʻor» jamiyatni qaror toptirish siyosatini joriy etishga kirishdi. 20-yillar 

boshlaridan sovet hukumati Mahallalar vazifasini cheklash, oʻziga boʻysundirishga intildi, bu 

hol mahalla faoliyatiga oʻz ta’sirini oʻtkazdi. Shunga qaramay Mahalla oʻzining yashovchanligini 

namoyon etib, an’anaviy xayot va aloqa tarziga qarshi har qanday hujumlarga va ularni 

yoʻqotish yoʻlidagi urinishlarga dosh berdi. U ilgarigi hayot tarzi, urf-odat va rasm-rusumlarni 

saqlab qoldi. 

XX asrning 20—30-yillarda Mahalla eski turmushga qarshi «hujum»da — paranji 

tashlash va xotin - qizlarni ozodlikka chiqarish harakatida ishtirok etdi. Shu bilan birga, Mahalla 

savodsizlikni tugatish, ommani ma’rifatli qilish, joylarni obodonlashtirish (yoʻl, choyxona, 

maktablar qurilishi) da muhim ahamiyat kasb etdi. 1932-yil aprel oyida qabul qilingan “Shahar 

mahalla qoʻmitalari toʻgʻrisida”gi nizomga asosan mahallalarning faoliyat doirasi ancha cheklab 

qoʻyildi. Gap shundaki, shoʻrolar hokimiyati yillarida demokratiyaning har qanday koʻrinishi, 

shu jumladan, fuqarolarning oʻzini-oʻzi boshqaruviga ham salbiy munosabatda boʻlinib, 

joylarda mahallalar zimmasida boʻlgan ishlar endilikda mahalliy davlat hokimiyatlari 

zimmasiga yuklatildi. Mahalliy hokimiyatlar qishloq, ovul, pasyolka (sovetlari) kengashlari 

koʻrinishida jamiyatning eng quyi boʻgʻinlarigacha yetib bordi. [ 3] 

Shunisi diqqatga sazovorki, Shoʻrolar hukumati mahallalarni butunlay tugata olmadi. 

1935 — 36 yillarda Mahallalarda oqsoqol boshchiligida Mahalla qoʻmitalari tashkil etilib, aholi 

oʻrtasida olib boriladigan barcha ishlarni rais boshqaradigan boʻldi. 2-jahon urushi yillarida esa 

Mahalla baynalmilalchilik tabiatini namoyon etdi. Urush davrida Mahalla qoʻmitalari armiyaga 

chaqiruvni tashkil etish, aholidan posilka joʻnatish, koʻchirib keltirilgan aholini, bolalarni 

joylashtirishda faol ishtirok etdi. 

Amalga oshirilgan ushbu hizmatlarga qaramasdan Shoʻrolar hukumati Maxallaning 

tarixiy roli – fuqarolarning maxalliy oʻzini - oʻzi boshqarish vazifasini qaytarishni inkor etib 

keldi.  1961 yil avgustda Oʻzbekiston Oliy Kengashi tomonidan qabul qilingan «Respublika 

shahar, qishloq, posyolkalaridagi va ovullaridagi Mahalla qoʻmitalari toʻgʻrisida»gi Nizomda 

ham Mahallaga yuridik shaxs maqomi berilmagan edi. «Mahalla qoʻmitalari bironbir moliyaviy 

xoʻjalik faoliyati bilan shugʻullanishi mumkin emas, ular oldisotdi, ijaraga berish ishlarini 

bajarishda qatnashishlari mumkin emas» edi. Mahallaning huquq va vakolatlari cheklangan edi. 

Nizomning 12-moddasida jumladan, quyidagilar yozilgan: “Mahalla (kvartal) komitetlari biron 

moliyaviy xoʻjalik faoliyati bilan shugʻullanishlari (oshxonalar, qizil choyxonalar, 

sartaroshxonalar va shu kabilarni tashkil qilishlari va ulardan foydalanishlari) mumkin emas, 

ular oldi-sotdi, ijaraga berish ishlarini bajarishda, kvartiralarni ijaraga qoʻyish ishlarini amalga 

oshirishda qatnashishlari mumkin emas” deb yozib qoʻyilgan  edi [3 ] 

Shoʻrolar hokimiyati yillarida qishloq jamoasi mavqeiyga ham putur yetkazishga va 

uning vakolatlarini yoʻqotishga qaratilgan siyosat yanada kuchaytirildi. Qishloq jamoasining asl 

mohiyatini yoʻqqa chiqarishga qaratilgan turli qonun va qarorlar qabul qilindi. Bu orqali 

demokratiyaning har qanday koʻrinishi, shu jumladan, qishloq jamoalarida fuqarolarning 

oʻzini-oʻzi boshqaruviga ham salbiy munosabatda boʻlinib, joylarda qishloq jamoalari 

zimmasida boʻlgan ishlar mahalliy davlat hokimiyatlari zimmasiga yuklatildi. Mahalliy davlat 

hokimiyati organlari qishloq, ovul, posyolka kengashlari koʻrinishida jamiyatning eng quyi 

boʻgʻinlarigacha yetib bordi. Xususan, kollektivlashtirish siyosati oqibatida qishloq 

jamoalarining qaryib barcha vakolatlari kolxoz va sovxozlarga olib berildi. Bu qishloq jamoasi 

iqtisodiy asoslarini yemirilishiga olib keldi. Shunday qilib, qishloq jamoalarining barcha 

vakolatlariga zarba berilib, qishloqlar ma’muriy buyruqbozlik usuli bilan boshqarildi. 

Xulosa oʻrnida shuni ta’kidlash lozimki, Chorizim va Shoʻrolar hokimiyatining 

mustamlakachilik siyosati yillarida Mahalla instituti faoliyatiga katta zarba berildiki, mahalla 

oʻzining mahalliy oʻzini oʻzi boshqarish organi sifatidagi funksiyasini yoʻqotib, ayrim diniy 

marosimlarni oʻtkazish bilan bogʻliq ishlarni amalga oshiradigan qoʻshnilar uyushmasi sifatida 

saqlanib qoldi, xolos. 

